Ruling mogħti mill‑Ispeaker l‑Onor. Anġlu Farrugia fis‑Seduta 242 tal‑14 ta’ Mejju 2024 dwar teħid ta’ ritratti fil‑Kamra

Fis‑seduta tal‑bieraħ, 13 ta’ Mejju 2024, wara li s‑Sedja kienet tat id‑deċiżjoni tagħha dwar it‑talba tal‑Kap tal‑Oppożizzjoni għall‑aġġornament tal‑Kamra taħt l‑Ordni Permanenti 13 imressqa aktar kmieni fis‑seduta, nqalgħet diżordni fil‑Kamra, inkluż tfigħ ta’ mazzijiet ta’ karti stampati minn Membri min‑naħa tal‑Oppożizzjoni lejn in‑nofs tal‑Kamra.

F’dak il‑mument l‑Onor. Robert Cutajar ġibed l‑attenzjoni tas‑Sedja li Membru min‑naħa tal‑Gvern, l‑Onor. Alex Muscat, kien qiegħed jieħu ritratti tan‑naħa tal‑Oppożizzjoni, u talab lis‑Sedja sabiex tivverifika dan il‑fatt mill‑cameras li hemm fis‑Sala u tieħu l‑passi neċessarji.

Is‑Sedja tibda billi tirrimarka illi l‑camera li saret referenza għaliha mill‑Onor. Cutajar u minn Membri oħra fis‑seduta tal‑bieraħ kienet  maħsuba għal każijiet fejn is‑Sedja trid tasal tiddeċiedi jekk kienx hemm imġiba minn xi Membru li tista’ tikkostitwixxi reat meqjus bħala ksur ta’ privileġġ, jew xi mġiba oħra ta’ natura aktar gravi. Żgur ma kinitx l‑intenzjoni tas‑Sedja illi permezz ta’ din il‑camera tieħu pożizzjoni dwar imġiba minn Membri li tista’ tiġi meqjusa bħala oġġezzjonabbli. Dan fid‑dawl ukoll tal‑fatt li anke jekk Membru jkun jidher jgħolli l‑mobile u jippuntah lejn xi ħaġa, ma jistax ikollha ċertezza illi f’dak il‑mument kien qiegħed jittieħed xi ritratt jew filmat.

Kif is‑Sedja kellha opportunità tgħid diversi drabi oħra, kemm l‑Ordnijiet Permanenti kif ukoll il‑linji gwida dwar xandir ta’ ħidma tal‑Parlament kif approvati fl‑2015 huma siekta dwar l‑użu ta’ mobile phones u cameras fil‑Kamra jew fil‑Kumitati. Minkejja dan is‑Sedja tixtieq ‑ għal darb’oħra ‑ tesprimi ruħha b’qawwa kontra t‑teħid ta’ filmati u ritratti b’mobile phones, cameras jew xi mezz ieħor fil‑Kamra jew fil‑Kumitati, waqt li dawn ikun qed jiltaqgħu, dejjem sakemm ma jkunx hemm il‑qbil tal‑Kamra jew tal‑Kumitat skont il‑każ. Hija wkoll tal‑fehma li fin‑nuqqas ta’ dan il‑permess u lil hinn minn kull dispożizzjoni oħra, id‑dekor tal‑Kamra, ir‑rispett bejn il‑Membri Parlamentari, l‑etikett u l‑imġiba xierqa jitolbu li filmati u ritratti m’għandhomx jittieħdu la fil‑Kamra jew fil‑Kumitati, u lanqas fil‑madwar, partikolarment meta l‑Membri jkunu qegħdin hemm biex jaqdu l‑mandat parlamentari tagħhom.

U hawnhekk se terġa’ tirreferi għar rulings tagħha mogħtija fid‑9 ta’ Jannar 2017 u t‑13 ta’ Novembru 2023, fost oħrajn. Fir-ruling ta’ Novembru kont għedt, u ser nikkwota:

“Fin‑nuqqas ta’ tali regolamentazzjoni, is‑Sedja se tibda tirreferi għall‑prattiċi u l‑użanzi tal‑House of Commons tar‑Renju Unit a tenur tal‑Ordni Permanenti 197 li jgħid hekk:

“197. Fil‑każijiet kollha li mhumiex regolati b’dawn l‑Ordnijiet Permanenti, wieħed għandu jirrikorri għar‑regoli, modi, użanzi u drawwiet tal‑House of Commons tal‑Parlament tar‑Renju Unit, li għandhom jiġu segwiti safejn jistgħu jiġu applikati għall‑proċeduri tal‑Kamra b’konsiderazzjoni xierqa għan‑natura speċjali tal‑Kostituzzjoni.”

Is‑Sedja għalhekk se taqra dak li llum l‑Erskine May jgħid dwar:

“Electronic devices, phones and cameras

Paragrafu 21.36
 
In October 2011, the House agreed to allow the use of hand‑held electronic devices (but not laptops) in the Chamber, provided that they are silent and used in a way which does not impair decorum. Members may refer to such devices in making speeches, in place of written notes (though they should not be making their speech by continuously reading from them). The Speaker has regularly deprecated the failure of Members to turn off mobile phones or other devices which may give rise to disturbance, and listening to a message is unacceptable; the bar on use of mobile phones in the Chamber extends to divisions.

Mobile phones (or cameras) must also not be used for audio recordings or photography, which is forbidden in the Chamber.”

Wara li rreferiet għal dan kollu, is‑Sedja se terġa’ ttenni r‑rakkomandazzjoni tagħha kontra t‑teħid ta’ rekords bil‑viżiv u bl‑udit – jiġifieri filmati, ritratti u audio recordings – mingħajr il‑permess tal‑Kamra jew tal‑Kumitat waqt seduti u laqgħat tal‑Kumitat, kif ukoll fil‑binja mingħajr il‑permess tal‑Membru konċernat.” 

Barra minn hekk is-Sedja għal darb’oħra terġa’ tikkwota kelma b’kelma dak li kien esprima tant tajjeb dakinhar id-Deputy Speaker Ċensu Galea fis-Seduta 464 tal-21 ta’ Diċembru 2016 fejn qal, u nikkwota:

“Nixtieq nieħu din l‑okkażjoni biex infakkar li aħna hawnhekk m’aħniex 71 tifel tal‑kindergarten. Qegħdin 71 raġel u mara nirrappreżentaw ... lill‑poplu Malti kollu kemm hu. Nafu li jekk aħna nippretendu li lin‑nies li jkunu fl‑iStrangers Gallery ma nħalluhomx jieħdu r‑ritratti – hekk tgħid il‑prassi u r‑regolamenti li għandha din il‑Kamra rigward l‑iStrangers Gallery – ma nkunux aħna li naġixxu ta’ tfal u nieħdu r‑ritratti tagħna nfusna. Jekk irridu nibdew nagħmlu dan, nagħmluh permissibbli, allavolja tkun farsa li jkollna madwar 70 ruħ, kulħadd jieħu r‑ritratti wieħed tal‑ieħor! Niddeċiedu li dan ikun possibbli u nagħmluh! Altrimenti nafu li dan mhuwiex permissibbli.”

Għalhekk, filwaqt li s‑Sedja ma tarax li f’dan l‑istadju tista’ tieħu passi kontra xi Membru li jista’ jidher li jkun qiegħed jieħu ritratti permezz tal‑mobile waqt li tkun għaddejja seduta, ma tistax ma terġax tappella lill‑Membri fuq iż‑żewġ naħat tal‑Kamra sabiex l‑imġiba tagħhom f’din il‑Kamra ma tkunx iggwidata biss mir‑regoli li jista’ jkunu fis‑seħħ iżda tkun iggwidata wkoll mill‑valur tar‑rispett lejn il‑kollegi u lejn il‑Kamra, u li tagħmel ġieh lill‑poplu li jkun eleġġiehom. 




